
Раздел I 

ТЕОРИЯ И ИСТОРИЯ ГОСУДАРСТВА И ПРАВА  

ВІЛЕНСКАЯ ЕЗУІЦКАЯ АКАДЭМІЯ І СТАНАЎЛЕННЕ 
ВЫШЭЙШАЙ ЮРЫДЫЧНАЙ АДУКАЦЫІ Ў БЕЛАРУСІ І ЛІТВЕ 

Бічун В. М., Беларускі дзяржаўны ўніверсітэт 

Навуковы кіраўнік: д-р юрыд. навук, прафесар Т. І. Доўнар

Віленская езуіцкая акадэмія адыграла важную ролю ў станаўленні і 

развіцці адукацыі на землях Беларусі і Літвы, а таксама спрыяла замаца-

ванню каталіцтва на гэтых тэрыторыях. Рост прэстыжу Вялікага Княства 

Літоўскага (далей – ВКЛ), яго эканамічнае, сацыяльна-палітычнае і 

культурнае развіццё павялічвалі патрэбу ў адукаваных людзях. Спачатку ў 

1570 г. быў заснаваны Віленскі езуіцкі калегіум. У 1579 г. польскі кароль 

Стэфан Баторый выдаў прывілей і калегіум быў ператвораны ў акадэмію 

як установу з вышэйшай адукацыяй. Пры акадэміі ў 1641 г. быў створаны і 

з 1644 г. пачаў дзейнічаць юрыдычны факультэт, заснавальнікам якога 

лічыцца сын славутага Льва Сапегі – Казімір Леў Сапега, падканцлер ВКЛ.

Як адзначаюць навукоўцы, па яго запрашэнню ў Вільню прыбылі чатыры 

прафесары-правазнаўцы: два немцы – прафесар цывільнага права 

С. Дзільгер, прафесар кананічнага права І. Шаўэр, а таксама адзін іспанец, 

прафесар цывільнага права Б. Соксо, і адзін беларус, уражэнец Віцеб-

шчыны, прафесар кананічнага права А. Алізароўскі. Дэканам юрыдычнага 

факультэта стаў прафесар С. Дзільгер. Да моманту адкрыцця юрыдычнага 

факультэта востра стаяла пытанне аб тым, ці правамоцна прыраўноўваць 

Віленскую акадэмію да класічнага ўніверсітэта. Аналіз гісторыі Віленскай 

акадэміі паказвае, што ёй даводзілася ўвесь час весці барацьбу за 

першынство з іншымі езуіцкімі навучальнымі ўстановамі. 

Кароль польскі і Вялікі князь літоўскі Уладзіслаў IV Ваза ў сваім пры-

вілеі пацвердзіў усе правы, дадзеныя раней акадэміі, а таксама пажадаў, 

каб у ёй публічна выкладаліся курсы кананічнага і цывільнага права, а

тым, хто праявіць сябе належным чынам падрыхтаваным па гэтых навуках, 

прысуджаліся ўсе навуковыя ступені, якія прысуджаюцца ў другіх акадэ-

міях і ўніверсітэтах. Вядома, што Віленская акадэмія і Віленскі ўніверсітэт 

прысуджалі вучоныя ступені бакалаўра, магістра і доктара, якія прызнава-

ліся ва ўніверсітэтах Заходняй Еўропы і адпавядалі прынятым там стандар-

там. Віленская акадэмія прысвоіла сваім выпускнікам 4076 вучоных 

ступеняў, у тым ліку па філасофіі – 3510, па праву – 149, па тэалогіі – 417. 

Распаўсюджванню правазнаўчых ведаў спрыяла выдавецкая дзейнасць 

С. Канарскага і М. Догеля. Мацей Догель, які займаў пасаду рэктара 

Віленскай піярскай калегіі, заснаваў ў 1756 г. Віленскі канвікт для 

шляхецкай моладзі. Ім сумесна з С. Канарскім былі апублікаваны 

дастаткова вялікія працы па заканадаўчых актах Рэчы Паспалітай і ВКЛ, 

найбольш значная з якіх – «Дыпламатычны кодэкс Польскага каралеўства і 

Вялікага Княства Літоўскага» (1758–1764). У гэты перыяд пад 

кіраўніцтвам таго ж С. Канарскага, вядомага выкладчыка і польскага 

грамадскага дзеяча, у Рэчы Паспалітай ажыццяўлялася рэформа сістэмы 

адукацыі, якая атрымала высокую адзнаку ў сучаснікаў.  

У 1773 г. акадэмія перайшла пад апеку Адукацыйнай камісіі, якая 

вырашыла пераўтварыць Віленскую езуіцкую акадэмію ў вышэйшую 

навучальную ўстанову новага тыпу – Галоўную школу ВКЛ. Пасля другога 

і трэццяга падзелаў Рэчы Паспалітай (1793, 1795) Галоўная школа з 1796 г. 

стала называцца Галоўнай Віленскай школай. У 1803 г. Галоўная Вілен-

ская школа была рэарганізавана ва ўніверсітэт з 4 факультэтамі: маральных 

і палітычных навук, фізіка-матэматычны, медыцынскі, літаратурных і 

свабодных мастацтваў. У далейшым Віленскі ўніверсітэт стаў калыскай 

будучых арганізатараў і ўдзельнікаў паўстання 1830–1831 гг. – трэцяя 

частка студэнтаў прыняла ў ім удзел. Гэта і вызначыла лёс універсітэта, які 

ў 1832 г. быў закрыты расійскім імператарам Мікалаем I. 

Віленскі ўніверсітэт аднавіў сваю дзейнасць у 1919 г. Ён меў наступныя 

факультэты: тэалагічны, права і грамадскіх навук, медыцынскі, гумані-

тарны, матэматыкі і прыродазнаўства, мастацтваў. 

Такім чынам бачна, што вышэйшая юрыдычная адукацыя на землях 

Беларусі і Літвы бярэ свой пачатак з часоў існавання ВКЛ, на тэрыторыі 

якога ў Віленскай езуіцкай акадэміі быў створаны юрыдычны факультэт. 

СУДОВАЯ ФУНКЦЫЯ ВЕЧА  
НА ПРЫКЛАДЗЕ НАЎГАРОДСКА-ПСКОЎСКІХ ЛЕТАПІСАЎ 

Міхневіч А. А., Беларускі дзяржаўны ўніверсітэт 

Навуковы кіраўнік: д-р юрыд. навук, прафесар Т. І. Доўнар 

Адной са значных крыніц прэцэдэнтнага права ўсходніх славян з’яўля-

ліся судовыя рашэнні вечавых сходаў. Перш за ўсё звесткі аб гэтым дайшлі 

да нас з Пскоўскага і Наўгародскага летапісаў. У нарматыўных прававых 

актах тых часоў не адлюстроўваецца функцыя вечавага сходу адносна 

судовай дзейнасці. Аднак пры знаёмстве з Пскоўскімі і Наўгародскімі 

летапісамі гэтая функцыя яскрава прасочваецца. Нягледзячы на тое, што 

Пскоў і Ноўгарад былі старажытнымі «вечавымі рэспублікамі» і веча 

з’яўлялася ў іх галоўным праватворчым, выканаўчым і судовым органам да 

моманту іх увахода ў склад Маскоўскага княства, шматлікія нормы 

прэцэдэнтнага права, створаныя вечавым судом, былі ўключаны ў 

мадэрнізаваным стане ў склад Падрабязнай праўды і Скарочанай праўды, а 

таксама іншых помнікаў усходнеславянскага права, у тым ліку значна 

пазней і ў Статуты Вялікага Княства Літоўскага. 

